
11 aprilis 1960

Eminentia Reverendissima,

Tuxta placita contenta in epistola ad nos missa ab Eminentia Ve-
stra Reverendissima, quae prae se fert N. 2 C/59-54, huius Athenaei Con-
silium Academicum convocatum fuit. Placuit Patribus Professoribus ad-
functa vota et studia Eminentiae Vestrae Reverendissimae subiicere, ita
ut si in illis aliquid ad bonum Ecclesiae repetiatur, ab illis ad quos
spectat possit examinari et in praxim reduci.

Eminentiam Vestram Reverendissimam certiorem facere volo nos
omnes hic degentes fervidas Deo O. M. preces offetre ut Ipse dignetur
gratias et vires Eminentiae Vestrae concedere ad tantum opus feliciter
petficiendum.

Profiteor me manere

Eminentiae Vestrae Rev.mae
Servum in Christo

L. Mascarenuus, S. 1.
Vice-Praes. Pont. Athen. Poonensis




DE ECCLESIA CHRISTI

1. Expositio doctrinae de Ecclesia Christi a Vaticano facta complea-
tur distinctius exponendo efus naturam quatenus est populus Dei et
Corpus Christi Mysticum.

2. Ut munus Episcopi relate ad munus Summi Pontificis clarius de-
finiatur, et ita relatio Ecclesiae localis ad universam Ecclesiam elucidetur.

DE STATIBUS IN ECCLESIA

3. Ut consideretur uttum intuitu conditionum praesertim in Missio-
nibus, Sacri Ordines presbyteratu inferiores restituendi sint in locum
statuum permanentium sicut fiebat in antiqua Ecclesia.

4, Ut munus laicorum in Ecclesia clarius definiatur quoad eorum re-
sponsabilitatem pro vita Ecclesiae et quoad apostolatum eiusque media
moderna, ut ptelum. Practerea ut status clericorum relatio ad statum
laicorum ad vitam religiosam clarificetur. ‘

DE EFFORMATIONE CLERI

5. Si opportunum videtur restituere Sacros Ordines presbyteratu in-
feriores in locum statuum permanentium, tunc ulterius consideretur quo-
modo aptae efformationi talium clericorum providendum sit.

6. Recentiores instructiones Sanctae Sedis quae ad aptam Sacerdotum
efformationem praesertim in re pastorali, catechetica, liturgica et so-
ciali spectant, in breve compendium redigantur.

DE MISSIONIBUS

7. Ut, iuxta doctrinam traditam in recentioribus Encyclicis Litteris
Summotum Pontificum, statuantur fundamenta biblica et theologica apo-
stolatus missionarii ut operis totius Ecclesiae; pressius quoque determi-
netur habitudo inter unicam Religionem revelatam eiusque depositum
fidei ex una parte, et alias religiones earumque valores morales et reli-
giosos ex altera; desideratur praeterea adaequatior declaratio dogmatis
« extra Ecclesiam nulla salus ».

8. Ut ostendatur Ecclesiam non tantum animae vitaeque supernaty-
rali consulere, exponatur quo pacto iuxta doctrinam traditam in recen-
tioribus Encyclicis Litteris Summorum Pontificum eam promovere opor-
teat opera caritatis et fustitiae socialis tam nationalia quam internationa-
lia praesertim in regionibus quae nuper vitam independentem adeptae
sunt.

DE UNIONE DISSIDENTIUM

9. Ut, in tuto posita doctrina de unicitate Fcclesiae catholicae, magis
foveatur collaboratio cum fratribus protestantibus et orientalibus, non
tantum quoad praxim attinet sed etiam in colloquiis doctrinalibus.

Item, ut problema de tolerantia erga non catholicos clarius deter.
minetur.

10. Ut selecti iuvenes sacerdotes seligantur, apte efformentur et addi-
cantur huic operi reunionis omnium dissidentium. :

11. Cum Christiani extra communionem Ecclesiae catholicae doctri-
nam Ecclesiae de Sacramentalibus necnon de indulgentiis saepe male in-
terpretentur, optandum est ut Concilium decreta doctrinalia edat de Sacra-
mentalibus (de institutione, efficacia, utilitate eorumdem) et de indul-
gentiis ( de earum natura ac beneficio).

DE MARIOLOGIA

12. Ut, ad unionem dissidentium fovendam, explicetur indoles ap-
prime christologica omnium dogmatum mariologicorum hucusque defini-
torum et, in universum, ut munus B. M, Virginis in toto opere salutis
ut essentialiter dependens a munere Christi melius exprimatur,

DE UNITATE FOVENDA IN IURISDICTIONE

13. In regionibus ubi pluritas rituum obtinet provideatur maiori unio-
ni animorum inter fideles diversorum rituum fovendae eo fine ut tandem
unitas Ecclesiae localis etiam per capitis unitatem, qua omnes fideles
alicuius regionis uni tantum episcopo subsunt, manifestetur.

DE UNITATE IN LEGISLATIONE ECCLESIAE

14. Ut, iuxta votum manifestatum a Summo Pontifice quando Con-
cilii convocationem primum publice significavit, tam recentia decreta
Sanctae Sedis (v. g. de ieiunio eucharistico, de Confirmatione, de inve-
stigationibus nuptialibus, etc.) quam authenticae declarationes Ecclesiae
(v. g. de sensu can. 1099, 2; de extensione can..883 ad iter aéreum; de
interpretatione can. 1077 etc.) incorporentur in ipso textu Codicis, mi-
nime mutatis numeris canonum. Immo optandum ut authentice diri-
mantur praecipuae disputationes quaedam peritorum (v. g. de vi can.
1045, an nempe possit fieri dispensatio a forma canonica matrimonii) et
haec declarationes in eodem Codice publici iuris fiant.

15. Praeterea, ad unitatem inter fideles diversorum rituum fovendam,
expedit ut, salva rituum diversitate, uniformes sint leges Ecclesiarum
Orientalium et Ecclesiae Latinae.

16. Ad conformitatem et aptationem legum Ecclesiae cum necessita-
tibus hodiernis fovendam, optatur ut leges quaedam obsoletae (v. g. de
censutis quibusdam obsoletis, ut excommunicatio ob venditionem reli-
quiatum etc.) a Codice amoveantur et aliae leges de rebus socialibus
(exponentes principia enuntiata in Encyclicis Romanorum Pontificam ),
de Actione Catholica, etc. promulgentur; in genere, leges Codicis in li-
bro V magis amplificentur.

DE LITURGIA ET TEXTIBUS SACRIS

17. Ad intimiorem participationem fidelium tam in Sacrificio Missae
quam in susceptione Sacramentorum et Sacramentalium fovendam, opor-
tet ut ipsi fideles ritum et verba melius intelligant; quapropter edantur
notmae quaedam ac decreta pro usu linguarum modernarum in hisce
sacris actionibus.

18. Ut eadem participatio in solemni Sacra Liturgia fiat quoque magis
revetentialis erga ipsam rem sacram quae agitur quam erga ministros
sactos, optatur ut Rubricae de Caeremoniis Pontificalibus simplificentur.
(Hinc omitti permittatur pleraque oscula manuum et obiectorum; mi-
nuantut salutationes et genuflexiones ad personas; fiat vestitio Episcopi in
sactistia, in regionibus calidis usus dalmaticae, tunicellae, chrirotecarum
pro Episcopo ad libitum ponatur etc.).

19. Ut clerici omnes assidue unitatem setvent in Rubricis Liturgiae,
expedit ut multiplicia decreta S. Congtregationis Rituum ad modum Codi-

cis in unum redigantur. In hac Rubricarum redactione, passim maior sim-
plificatio et adaptabilitas optatur, v. g. pro caeremonia Baptismi adul-
torum,

20. Ut amor ‘veritatis ubique superet alias considerationes, praesertim
in libris liturgicis, semper textus Scripturae maxime authentici adhibean-
tur et falsae versiones eliminentur. Item hagiographiae (v. g. in lectio-
nibus secundi Nocturni in breviario et in Martyrologio Romano) realitati
historicae conformes reddantur. Eundem ob amorem veritatis, textus
authenticus et criticus Sacrae Scripturae praesertim Veteris Testamenti,
lingua latina praeparetur; quod erit summi momenti pro studiis theolo-
gicis vere scientificis.




